O CONFESIONARIO

Parece que cada vez é máis complicado escribir esta sección, parece que non se entende este artigo de opinión como crítica e interpretación persoal do seu autor  ós distintos temas de actualidade que se van sucedendo, parece que non se pode escribir porque din que un humilde servidor ten privilexios por contar con este espazo, e parece ademais, que as cousas que digo son verdades absolutas, irrebatibles, e serven de instrucións para que todo un pobo ou comunidade parroquial se deixe guiar como ovelliñas boas e brancas ata o val da incultura, o despropósito e o descoñecemento.

Preguntarédesvos a conto de que ven tanto discurso, pero está motivado no feito de que me chamen a atención por diversos comentarios e de que me acusen de acaparar xornal sen deixar que se publiquen outras colaboracións. E o certo é que esta sección sempre estivo no Vicanso, dende o nº 0 ata este, pero porque naceu con ese propósito, o de estar na última páxina, a estilo de Confesionario onde analizo coa miña humilde e imperfecta óptica as novas que nos van acontecendo a nivel local, nacional ou estatal. E sei que podo errar moitas veces, claro que si!, coma todas e todos, e por iso dende o primeiro número desta publicación se axuntou un e-mail para que calquera persoa puidera contestar á miña, volvo a insistir, modesta e sarcástica opinión. Non quero dicir con isto que me arrepinta de nada do publicado ate o de agora, nada máis lonxe, nembargante si admito que os meus comentarios puideron ferir a máis de un ou unha, pero tamén, e así me consta, facer rir e entreterse a algún outro; e por este motivo, o do entretemento e o de poder servir ó meu pobo a través destas letras, xunto cun grupo de amigas e amigos que parimos este periódico en marzo de 2005, seguirei mantendo esta sección se o Consello de Redacción e a Parroquia de Aguiño me segue brindando esta oportunidade.

O Vicanso, nome que leva o xornal por ser o pseudónimo empregado por Don Francisco cando era corresponsal de La Voz de Galicia durante o Réxime de Franco, e onde publicaba en galego a comezos dos ´70, e por ser nome da pedra emblemática do porto de Aguiño, voada con nocturnidade e alevosía nun día malnacido, apareceu coa iniciativa de Álvaro Barros e un grupo de veciñas/os interesadas/os por realizar unha publicación no pobo de Aguiño que servise de voceiro popular, de caixón de contos, historias e artigos, de vehículo de noticias e actividades do pobo, concello, comarca e Galicia..., pero nunca como “folla parroquial” de contido exclusivamente eclesiástico, canónico e apostólico; é mais, naceu como unha fiestra aberta ó mundo, como un nexo entre a parroquia e o resto da veciñanza, dos crentes e non crentes, dos católicos e demais confesións... (aínda que se decidise naquel momento, e así sega acontecendo, que sería gratuíto e financiado exclusivamente pola Parroquia). Exactamente!, tal e como moitas e moitos pensades, naceu co espírito de loita, traballo e amor que Don Francisco, ó longo de tantos anos, soubo facer brotar coma auga limpa en cada un de nos. Así ata o de agora, e teño ben claro, e así o fixen saber e varias ocasións, que o día que este espírito e esta filosofía se tente deteriorar, escurecer ou eliminar, será motivo de que o Vicanso orixinal finou e con el, a miña colaboración coa parroquia.

O certo é que os tres parágrafos anteriores quedaron un pouco “coñazo”, e aínda por riba roubáronme espazo para opinar sobre as inundacións, o Samaín, o cumpreanos da infanta, as eleccións en Cataluña, o proceso de Paz, a subida das hipotecas, o presuposto da Xunta, as obras en Riveira, o caso de Cancún, a autovía da Barbanza, a inmigración, o Don Juan do día de Tódolos Santos, as débedas do fútbol, a volta ó percebe, etc, etc, etc. Agardo que polo menos tanta palabra servise a xeito de clarexar dúbidas xurdidas recentemente entre algúns veciños e veciñas.
Xa sei, e con isto intentarei rematar, que ostento un privilexio á hora de escribir e saber que cada mes poderei publicar o que desexe neste periódico. Privilexio que me deron dende o comezo as veciñas e veciños de Aguiño, que me deron sempre; cando impartín durante anos catequeses ós máis cativos, estiven no Consello Escolar do grupo e dos institutos, participei na Pascoa Xoven, formei parte da Rondalla, fun de Rei Mago, bailei en Ardora, axudei a Matilde no futbol,  impartín preparación para confirmandos, presidín A Dourixeira, o Consello Parroquial, a Comisión de Festas e Asociación Francisco Lorenzo Mariño, cando organizamos os festivais literarios e musicais, publicamos revistas, libros e poemas, creamos os certames literarios,  participamos na TVG na Gran Berbena, organizamos as cabalgatas, as Romarías do Neno en Couso, a II Romaxe de Crentes Galegos, as Festas dos Maios e do Outono, o Carme, as  Xornadas de Paco, creamos esta publicación..., tantas e tantas veces nas que puiden, e tiven o PRIVILEXIO de compartir ilusión, esperanza, esforzo e traballo con moitas e moitos de vós, sempre pensando nun pobo unido, orgulloso, aberto e hospitalario, nun Aguiño único na especie, nun pobo que sempre me deu a oportunidade de aportar algo ós demais, e que sempre, e en moita máis cantidade, tanto, ó longo destes anos, me aportou a mín.

Penso que non estaría de máis, neste atípico “Confesionario”, agradecer a todo o pobo en xeral, e sobre todo a vós, amigos e amigas -que xa sabedes quen sodes-, a vosa colaboración incondicional, e sobre todo, as numerosas oportunidades que me déchedes para sentirme profundamente fachendoso de vivir neste anaquiño de terra salgada ó que chamamos Aguiño. 

